
Mbouj geij nanz, husw daeuj lo, canghyw daeu;j

lo, daihgya humx aen congz ndaetsaedsaed. Miz
vunz dag hezyaz, miz vunz ciep aen geidiemheiq,
miz vunz bouj lwed----- Dingqnyi canghyw damq
simdaeuz haenx naeuz: “Yaek mboujndaej lo, sou
hemghemq de, gaej hawj de ninz ndaek.”

Siujlingz caenx haeujdaeuj, bamq youq gwnz
congz hemq: “Gojgoj, gou dwg Siujlingz, mwngz gaej
ninz-:- Gojgoj, mwngz guhmaz baenz huk, mwngz
baenzsau raixcaix, youh baenzneix hauxseng, lij lau
mboujmiz vunz gyaez mwngz lwi? Mwngz hai da
yawjyawj, gyoengqvunz gyaez mwngz haenx cungj
ndwn youq gizneix, Gojgoj---*+* " Siujlingz doq hemq
doq daejnganga.

Miz vunz gangj: “Lij lau mboujmiz seizgan daej
ha? Vaiqdi hemq.” Siujlingz lumjbaenz ngoemx lo,
baenzlawz hemq cungj dwg daej.Sunh Cang caenx
haeujma, hemq: “Gojgoj, mwngz vaiqdi ndiu
gvaqdaeuj------ Mwngz baujewng gvaq mbouj ra dai,
vihmaz ngamq cienq ndang mwngz couh baenzneix?
Gojgoj, dou sij mbouj ndaej mwngz, mwngz caiq hai
riuriu  hawj daeggo beixnangz yawjyawj vei-:----
Gojgoj, vaiqdi ndiu, gaej dai ha------ Siujlingz---+-+
Siujlingz daej naeuz: “Mbouj dwg gou, dwg Gojgoj.”
Sunh Cang ngawz lo, gaendwk hemq: “Gojgoj,
danghnaeuz mwngz ndiu gvaqdaeuj, dou itdingh ra
Cwng Sizyouz dauqdaeuj. Mwngz ndiu ha,

Mwz Gojgoj mbouj doengh saekdi, saek naj
bieg lumj mbaw ceijhau nei. Miz vunz nyaenj aek,
miz vunz dajcim, boux canghyw dag simdaeuz haenx
hanh laebyoeghyoeg.

Siujlingz hemq: “Gojgoj, dou ra raen Cwng
Sizyouz lo. Gojgoj, vaiqdi yawj, Sizyouz daeuj lo.”
Naengbak Mwz Gojgoj doenghyaebyaeb. Canghyw
naeuz: “Baenz!” Ndaw fuengz sawqmwh caemswd,
caezgya cungj ngeux gyaeuj ra.Canghyw naeuz:
“Cwng Sizyouz ne? Vaiq hemq ha, caiq mbouj hemq
couh goenq heiq lo.”

Sunh Cang hemq: “Gojgoj, gou dwg Sizyouz.”
Yienhciengz youh nauhyied liux, daihgya cungj yawj
Sunh Cang. Canghyw hix yaengx fwngzmeh.Siujlingz
doq daej doq ngaek gyaeuj. Sunh Cang laebdaeb
hemq: “Gojgoj--+-+* Doiq mbouj gvaq-----* Gou yaeuh
mwngz, mwngz bok naeng gou, moeb gou, Gojgoj,

mwngz baenz gyaez gou, gou huk, mbouj rox yiengj

fuk, Gojgoj, gou baujewng caiq mbouj ndoj mwngz
lo, mwngz gaej dai, danghnaeuz mwngz mbouj dai,
gou couh caeuq mwngz gietvaen----+- ’

“Ho-+-+ ” Mwz Gojgoj diemheiq lo. Raen de
ndiu gvaqdaeuj, bouxboux cungj simsoeng liux,

mbangj boux uet hanh, mbangj boux uet raemxda.

Sunh Cang baeznduj guhloeng dwg youq
hawbyaek, de gaenq cienq ndang byaij geij yamq lo,
sawqmwh nyi bouxgaicoeng heuh de: “Mwngz dwg
mbouj miz ngaenz roxnaeuz siengj deuz?”Sunh Cang
naj hoengzoq liux, gipmuengz bouj song maenz
ngaenzcoeng. De gag naemj swhgeij cungj cawx
baenz cib geij bi byaek lo, lij dwg baeznduj lumz
haw] ngaenz. Baez daihngeih guhloeng dwg youq
boughaeuxcaeux, de gaem bingz iengduh he couh
byaij, ok dou le cij siengj daengz caengz hawj
ngaenz. Baez daithsam dwg de youq yihyen dingz
danci, aeu danci le ngoenz daihngeih cij naemj
daengz caengz haw] ngaenzguenjci. De naemj,
guhloeng sam baez, caiq mbouj haeujsim couh baih
lo.

Ngoenz haenx, banhaemh cuengq hag, de daj
bangunghsiz okdaeuj, caengz byaij geij yamq, couh
dinggnyi “bumz”, aen gingq dangqnaj cungj dek
liux, rumh najbyak, gwnz fwngz cungj dwg lwed,
calq yawj gwnz namh, cungj dwg gingq soiq.
Seizneix, de cij roxyiuj swhgeij caeuq gaiqgingq
doxmoeb lo. Gyoengq hagseng humx gvaqdaeuj, cam:
“Sunh lauxsae, bae yihvusiz yawj lwi?” De naeuz:
“Gou mbouj yiemq ngaenz sou ba?”

De nyaenj dawz najbyak daeuj daengz
fucanjgoh. Siujlingz doq bang de bau gizsieng doq
gangj: “Seizneix, mwngz youh yiemq yozyau gaiq
gingq dem. Guhmaz cungj baenzneix?”

“Gaenjcieng lai.”

“Youh mbouj guh saehrwix, gaenjcieng
gijmaz?”

“Mwngz mbouj lau Mwz Gojgoj ra dou aeu
vunz?”

“Gij vah haenx de laihnaeuz dwg caen?”

“De ndiu gvaqdaeuj coenz vah nduj itdingh
dwg cam Cwng Sizyouz youq gyawz.”

“Mwngz ra dai! Byawz heuh mwngz cang Cwng
Sizyouz?”

“Danghnaeuz gou mbouj cang Cwng Sizyouz,
mwngz baenzlawz ciep vah roengzbae? Mwngz naeuz
Cwng Sizyouz daugma lo, heuh gou baenzlawz guh?”

“Henznden baenzlai bouxsai, mwngz daej
gijmaz?”

Sunh Cang heigndat naeuz: “Siujlingz ha
Siujlingz, siengj mbouj daengz mwngz baenzneix
gangj, gou cang Cwng Sizyouz, mwngz mbouj dwg
hix ngaek gyaeuj lwi?”

“Cukseng cij ngaek gyaeuj.”

“Ngaek gyaeuj dwg cukseng.”

Siujlingz heigndat dwk dawz baengzgau ndaw
fwngz nyaenj daengz gwnz bak Sunh Cang bae. Sunh
Cang baez gip, bok gij baengzbau gizsieng haenx,
lwed sikhaek lae roengzdaeuj. Husw hemq naeuz:

“Sunh lauxsae, baenzneix lau ngaiz ganjyenj bw.”

